
Вовед 
 

Целта на овој извештај е да ја продлабочи сликата и да ја зајакне дискусијата за 

менструалната хигиена и здравјето како иманентно човеково право.  

 

Извештајот дава насоки за подобрување на пристапот на оние што имаат потреба од 

средства и производи за менструална хигиена и генерално до подобрување на севкупната 

хигиена во основните училишта и за момчињата и за девојките. Проектот „Училиште за 

сите-образовни политики од родова перспектива во општина Шуто Оризари“е поттикнат 

како резултат на долгогодишната активност на НСРР во општина Шуто Оризари и како 

резултат на мапирањето на проблемите со кои се соочуваат учениците со цел јакнење на 

самосвеста, достоинството и за реализација на воспитно-образовниот процес. 

 

Исто така, целта подразбира и популаризирање на идејата за родов концепт, родови права 

и родова рамноправност со цел надминување на јазот на информираност што постои во 

РСМ. Во таа смисла отворено зборување за менструална хигиена, слободен пристап до 

хигиенски производи и постоење на простор што е санитерен и каде што можат слободно 

да се користат производите за менструална хигиена. Отвореното зборување значи 

промена, промена на политиките во системот на локалната самоуправа и внесување на 

овие концепти и практики го годишните програми и буџети. 

 

За да се оствари ова неопходно беше спроведување на анализа на потрошениот 

општински буџет за 2022 година, како и планираните средства за 2023 година од родов 

аспект, во насока на подобрување на основното образование во Општина Шуто Оризари. 

  

Родовото одговорно буџетирање е човеково право а во исто време претставува и 

општествено одговорно буџетирање. Придонесува за јакнење на самодовербата кај 

жените, уривање на стереотипите сѐ уште присутни во нашата средина. Јазот помеѓу 

момчињата и девојките е поттикнат од стереотипите кои се присутни не само на терен туку 

и на едно повисоко ниво во во општеството. Неопходна е постојана практична примена на 

постоечките стратегии за нивно уривање и соочување со вистинските можности на 

младите. 

 

Клучни наоди: 

 

- Годишните програми на „ОУ Браќа Рамиз и Хамид“ и „ОУ 26ти Јули“ се родово 

несензитивни, одноно не ги адресираат потребите на ученичките; 

- Буџетите на Општина Шуто Оризари за 2022 и 2023 година немаат родови 

индикатори и не ги опфаќаат специфичните потреби на жените и девојчињата, 

жителки на општината; 

- Oсновното образование е доминантно финансирано од централното ниво на власт, 

преку примање на блок-дотации, во најголема мера наменети за основни плати и 

социјални придонеси; 

2. Демографски приказ на општина Шуто Оризари  
 

Општина Шуто Оризари е лоцирана во Северна Македонија и е едниствена општина во 

земјата со мнозинско ромско население, над 90 % од нејзините жители се Роми. Општина 

Шуто Оризари зафаќа површина од 7,48 km2 . Во состав на општината влегува и селото 

Горно Оризари. 

Согласно последниот попис спроведен во 2021 година, општината брои вкупно 22 017 

жители од кои 10 941 се жени, а 11 076 се мажи. Во однос на образованието пописот покажа 

дека општината има пониско просечно ниво на образование, 30 % од населението има 

завршено само основно образование, а само 7 % се со завршено високо образование. 

Најголем дел од наслението е релативно младо, со просечна возраст од 24 години. 

Општината има релативно висока стапка на невработеност, 40 % од работоспособното 

население е невработено. Просечен број на членови во домаќинството изнесува 4.32. 

 

Општината е позната по својата енергична ромска култура и често се нарекува „ромска 

престолнина на светот“. Исто така, во рамки на општината има голем број на културни и 

образовни институции што ја промовираат ромската култура, вклучувајќи ги Музејот на 

ромска култура и Ромскиот образовен и културен центар. Но, покрај богатото културно 

наследство, општината се соочува со значителни предизвици, вклучувајќи сиромаштија, 

невработеност и дискриминација. Голем број од жителите се соочуваат со социјална и 

економска исклученост и се борат да пристапат до основните услуги, како што се 

образование, здравство и домување. 

 

Согласно истражувањето спроведено од страна на Светска Банка во 2011 и 2017 година 

„Излегување од кругот на исклученост на ромите во Западен Балкан“ во  ромските 

заедници, се соочуваат со значителни предизвици. Од родов аспект, жените и девојките  

ромки се соочуваат содискриминација и бариери за пристап до образование, вработување 

и здравствена заштита, меѓу другите услуги. 

 

Во последните години, општината има преземено чекори за справување со овие 

предизвици , преку промовирање на социјалната вклученост. Општина Шуто Оризари има 

развиено голем број програми и иницијативи насочени кон подобрување на животот на 

своите жители, вклучувајќи програма за образование на Ромите, програма за социјална 

заштита и програма за здравствена заштита. Општината,  воедно, воспоставува 

партнерства со локални и меѓународни граѓански здруженија и фондации за поддршка на 

напорите за социјална вклученост. 

3. Цел и Методологија 
 

Истражувањето спроведено во рамки на проектот има за цел да анализира како општината 

ги распределува своите средства и ресурси согласно програмите и услугите кои се 

однесуваат на специфичните потреби и интереси што ги имаат девојчињата и момчињата 

во областа на основното образование. 

   

Преку употреба на методолошкиот пристап на РОБ беше анализирана родовата димензија 

на поддршката од страна на општина Шуто Оризари насочена кон надминување на 

предизвиците и исполнување на потребите што ги имаат девојчињата и момчињата во 

основните училишта во општината. 

 

 Канцелариско истражување 

 

Анализата се заснова на квалитативен метод на истражување, односно спроведување на 

кабинетско/канцелариско истражување.  Овој вид на методологија вклучува анализа на 

постоечки документи, донесени во од страна на локалната и националната власт. 

Во рамки на канцелариското истражување беа анализирани законските, подзаконските акти 

како и стратешките документи кои се донесени на национално и локално ниво, а се 

поврзани со основното образование во општината. Поточно анализирани се: 

 Годишната програма на ОУ „26 Јули“ за 2022/23; 

 Годишна програма на ОУ „Браќа Рамиз и Хамид“ за 2022/23; 

 Закон за основно образование; 

 Стратегија за инклузија на ромите за 2022 – 2030; 

 Општинскиот буџет за 2022 и 2023 година; 

  

Воедно, изработена е и анализа на потрошениот општински буџет за 2022 година, како и 

планираниот буџет за 2023 од родов аспект. 

 

 Теренско истражување 

 

За време на анализата, тимот на експертки реализираше информативни разговори со 

претставници од општината Шуто Оризари, поточно раководителот на секторот за 

финансии, како и една од членките на советот на општината. Воедно беше спроведено и 

истражување за мапирање на пречките и проблемите со кои се соочуваат учениците од 

општината Шуто Оризари за непречено следење на наставата. Во рамките на 

истражувањето беа подготвени три прашалници наменети за 200 испитаници. Сто 

прашалници за учениците, 70 за родителите и 30 за наставниците. На тој начин се постави 

основата за создавање мини студија на случај.  

Прашалникот го пополниле вкупно 98 испитаници од учениците од вкупно 100 

дистрибуирани во училиштето. Од испитаниците јасно е видливо дека 3.1% се под 13 

години, 39.8% се на 13 години, 40% се на 14 години а, на 15 годишна возраст се 15.3%,а на 

16 години 1% од испитаниците. Во однос на полот 66,3% се женски, а остатокот се машки. 

На прашалникот наменет за родителите на учениците во основните училишта од Шуто 

Оризари одговориле 69 од предвидениот примерок од 70 испитаници. Од нив,63.8% се 

жени, а 36.2% мажи, на просечна возраст од 35 до 54 години 47.8%, 23.9% се над 55 години, 

а, 28.4% се помеѓу 18 и 34 години. На прашалникот наменет за наставниците во основните 

училишта од Шуто Оризари одговориле 26 од предвидениот примерок од 30 испитаници. 

Од нив,96.2% се жени, а 3.8% мажи, на просечна возраст од 35 до 54 години 69.2%, 26.9% 

се над 55 години, а, останатите се помеѓу 24 и 34 години.  

 

РОДОВО БУЏЕТСКА АНАЛИЗА НА КОРИСНИЦИ 

Институционална рамка 
  

Во Република Северна Македонија, воспитно - образовниот процес, што се остварува во 

основните училишта, се уредува согласно Законот за основно образование. Според 

законот, секое дете има право на бесплатно и квалитетно основно образование. Еден од 

основните начела врз кои се заснова законот е еднаквост, достапност, пристапност и 

инклузивност, како и унапредување на сличностите и прифаќање на различностите, 

интеркултурност, мултикултурализам и интеркултурализам. 

   

Исто така, согласно законот се забранува секоја директна или индиректна дискриминација, 

повикување и поттикнување на дискриминација и помагање во дискриминаторско 

постапување по основ на пол, раса, боја на кожа, национално или етничко потекло, 

попреченост, род, сексуална ориентација, родов идентитет, државјанство, социјално 

потекло, образование, религија или верско уверување, политичко уверување, други видови 

уверувања, возраст, семејна или брачна состојба, имотен статус, здравствена состојба и 

општествен статус или која било друга основа. 

 

Во рамки на oпштината Шуто Оризари има две основни училишта:  

 

1. ОУ „Браќа Рамиз и Хамид“ - се наоѓа на територијата на општината Шуто Оризари и 

е основано во 1971 година. Наставата се одржува во две смени, на македонски јазик. 

Тековно во училиштето учат 2056 ученици во најголем број од ромска етничка 

припаднст. 

 

           Училиштето ја има изработено својата Годишна програма за работа за учебната 

2022/2023 согласно Правилникот за изработка на годишна програма изработен и објавен 

од страна на МОН при Владата на РСМ. ОУ „Браќа Рамиз и Хамид“ брои вкупно 144 

вработени, од кои 105 жени и 39 мажи, односно 73% од вработените во оновното училиште 

се жени, додека 27% се мажи. Во однос на етничката припадност на кадарот на 

училиштето, најзастапени се македонците, а веднаш по нив ромите. Кога станува збор за 

нивото на образование на вработените во училиштето 79% се со високо образование. 

Одделение Број на девојчиња Број на момчиња 

1-3 одд 405 469 

4-5 одд 259 263 

6-7 одд 195 196 

8 одд 67 82 

9 одд 53 67 

Вкупно ученици 2056 979 1077  

Вкупниот број на ученици во ОУ „Браќа Рамиз и Хамид“ изнесува 2056, од кои 52% се 

машки, додека 48% се женски. За време на анализата на родовата структура на учениците, 

забележлив е падот на бројот на ученици од 6то одделение, па се до крајот на основното 

образование во 9то одделение. Интересен е податокот од Стратегијата за инклузија на 

ромите 2020-2030, каде е напоменат трендот на опаѓање на ученици кои го завршуваат 

основното образование, во однос на бројот на ученици запишани во прво одделение. 

 

Во рамките на Годишната работна програма на училиштето за 2022-2023 година се 

опфатени голем број аспекти, важни за образованието и развојот на учениците, меѓу кои 

програмата за унапредување на мултикултурализмот/интеркултурализмот и меѓуетничка 

интеграција во која се обработени основните постулати за толеранција, почит кон 

различностите, недискриминација, соработка, развивање вештини за решавање на 

конфликти и еднаквост. Следствено на тоа, програмата за промоција на добросостојбата 

на учениците, заштита од насилство, злоупотреба и запуштање, спречување 

дискриминација ги опфаќа и учениците, наставниот кадар и родителите кои ги градат 

капацитетите во врска со детекција, превенција и пријавување на било каква форма на 

насилство, злоупотреба, занемарување и дискриминација. Иако, во рамките на овие две 

подпрограми не се обработени активности кои се однесуваат на родовите прашања, сепак 

претставуваат цврста основа за разработка и проширување на истите во поглед на 

вклучување на родовиот аспект во основното образование. 

 

Подпрограмата за хигиена ги опфаќа речиси сите основни принципи за хигиена и заштита 

на здравјето на учениците, како што се: вклученост на техничкиот персонал за хигиена, 

наставни и вон-наставни активности насочени кон поттикнување на свеста на учениците за 

одржување на хигиена, систематски прегледи, вакцинирање и едукација за здрава исхрана. 

Покрај тоа, прашањето поврзано со менстуалната хигиена, како основна потреба на 

ученичките не е опфатено во програмата.  

 

Во таа насока, „Анализата за пречките и проблемите со кои се соочуваат учениците за 

непречено следење на наставата“, спроведена од страна на Национален совет за родова 

рамноправност во 2022 година, посочува на тоа дека:  

 Поголемиот дел од учениците во основното училиште „Браќа Рамиз и Хамид“ 

се соочуваат со недостаток на основни услови за менструална хигиена. 

 Хигиенските услови, за тоа сведочат висок процент на одговори не се на 

задоволително ниво, односно, учениците се соочуваат со прекин на вода, струја, 

греење, а што се однесува до топла вода забележителен е фактот дека нема. 

 За хигиенските производи, сапун, тоалетна хартија и средства за дезинфекција, 

можеме да констатираме дека учениците, односно, нивните родители и 

наставниците коишто работат таму сами се грижат за нивно обезбедување. 

  

 

2. ОУ „26 Јули“ - е формирано во 1965 година. Наставата во училиштето се изведува 

во две смени на македонски и албански јазик. Училиштето има изработено годишна 

работна програма за 2022-2023 година согласно правилникот за изработка на 

работна програма, изработен и објавен од страна на Министерство за Образование 

и Наука (МОН) на Република Северна Македонија.  

 

Училиштето брои вкупно 139 вработени, од кои 24% се мажи, а 76% се жени. Од етничка 

гледна точка, најзастапени се албанците, а веднаш по нив македонците.  Најголем број од 

вработените, 65 % имаат реализирано високо образование. Вкупниот број на ученици 

запишани во ОУ „26 Јули“ изнесува 2057, од кои 50,2 % се машки, а 44,34% се женски. Од 

аспект на етничката структура на учениците, доминираат албанците, а веднаш по нив 

ромите.  

 

Во рамките на Годишната работна програма на училиштето за 2022-2023 година се 

предвидени активности во голем број области, од кои релевантни за оваа анализа се 

програма за унапредување на мултикултурализмот/интеркултурализмот и меѓуетничка 

интеграција во која се опфатени теми поврзани со толеранција, недискриминација и 

решавање на конфликти. Воедно, развиена е и програма за промоција на благосостојбата 

на учениците, во која се вклучени точки за заштита од насилство, злоупотреба и 

запуштање. Оваа програма опфаќа развивање на вештини на учениците, наставниците и 

родителите за детекција, превенција и пријавување на било каков вид на насилство, 

злоуотреба и дискриминација. Училиштето има воведно и програма за хигиена, која ги 

вклучува сите основни принципи за хигиена и заштита на здравјето на учениците, меѓутоа 

прашањето поврзано со менструалната хигиена не е опфатено во содржината на 

потпрограмата.  

 

ОУ „26 Јули“ и ОУ „Браќа Рамиз и Хамид“ имаат заеднички точки во годишните работни 

програми кога станува збор за подпрограмите за хигиена на учениците, меѓуетничка 

интеграција во образованието, ненасилно однесување во училиштето и превентивна 

програма за спречување дискриминација, злоупотреба и запуштање, но недостасува родов 

аспект на програмите и подпрограмите за работа на двете основни училишта. 

Анализа на буџет на општина Шуто Оризари 

 

Вкупните приходи на општина Шуто Оризари за 2022 се 211.877.000 денари. Анализата на 

буџетот покажува дека општината главно се финансира со дотации од централната власт 

и истите зафаќаат 81% од вкупните приходи. Во тој контекст, основното образование во 

општината се финансира од блок дотации кои за 2022 година за двете основни училишта 

изнесувале 169.507.000 денари, а од нив 137,868,651 денари биле предвидени и 

потрошени за основни плати и придонеси, низок процент од овие средства биле потрошени 

за комунални услуги, материјали, тековно одржување и договорни услуги.  

 

Во 2023 година пак, вкупните приходи на општината изнесуваат 270.219.412 денари. 

Повторно, како и минатата година општината главно се финансира со дотации од 

централно ниво на власт и истите изнесуваат 75% од вкупните приходи. Забележливо е и 

дека за 2023 година е планирано зголемување на даночните приходи во однос на 2022 

година за околу 5 процентни поени, што претставува знак за поголеми фискални напори од 

страна на општина Шуто Оризари.  

 

Кога станува збор за основното образование за 2023 година, може да се забележи 

зголемување на износот на блок дотации за 24,273,000 МКД споредбено со 2022 година, а 

вкупниот износ на блок дотации за двете основни училишта изнесува 193.780,000 МКД. 

Слично како и  минатата година, во 2023 средствата доминантно се наменети за основни 

плати и придонеси. Овој тип на трошење на средствата во општината е резултат на 

доминантното финансирање на локалните самоуправи со системот на блок дотации кои се 

наменети за финансирање на надлежности во области определени со закон. Во тој 

контекст, општината нема финансиска автономија да финансира дополнителни 

активности, заради зависноста од централното ниво на власт.  

 

Од друга страна, може да се забележи дека ваквата состојба е системски предизвик во 

Северна Македонија бидејќи долга низа на години се врши децентрализација на функциите 

и активностите од централното ниво на власт кон пониските нивоа на власт, без притоа да 

се овозможи фискална децентрализација, како и да им се овозможи на општините да 

прибираат приходи од еластични даноци, како на пример персоналниот данок на доход.  

 

Од родов аспект забележлив е недостатокот на родови индикатори во различни области 

во буџетот на општината кои се нужно потребни со цел да се овозможат еднакви можности 

за учениците и ученичките од општина Шуто Оризари. Воведувањето на ваков тип на 

родово-сензитивни индикатори, би го следеле родово десегрегираниот процес на 

собирање податоци што претставува обврска според Законот за еднакви можности меѓу 

жените и мажите и исто така, би придонеле кон градење на локалните капацитети за 

соработка помеѓу општините и граѓанските организации за партиципативно програмско 

буџетирање на локално ниво. Особено треба да се стави акцент на родови индикатори во 

областите на образование, вработување и социјална политика и правда, со посебен фокус 

на полот и родот, а вкрстени со етничката припадност и попреченостите.  

Заклучоци 
 

Како заклучок, и ОУ „Браќа Рамиз и Хамид“ и ОУ „26 Јули“ имаат развиено сеопфатни 

годишни програми за работа за 2022-2023 година, кои опфаќаат различни аспекти важни 

за образованието и развојот на учениците. И покрај тоа што двете училишта имаат 

потпрограми за хигиена на учениците, меѓуетничка интеграција во образованието, 

ненасилно однесување на училиште и превентивни програми за спречување на 

дискриминација, злоупотреба и занемарување, родовиот аспект на овие програми 

недостасува, што води до заклучокот дека основните училишта во општина Шуто Оризари 

се родово несензитивни 

 

Во однос на финансирањето на општината, може да се заклучи и дека Шуто Оризари во 

голема мера се потпира на блок-дотации од централното ниво на власт за финансирање 

на своето работење, при што дотациите претставуваат најголем дел од приходите на 

општината. Ова има импликации за финансиската автономија на општината и способноста 

да ги финансира сопствените активности. Мора да се напомене дека еден од главните 

предизвици е и недостатокот на квалификуван кадар во општините кој ќе може да управува 

и да прибира различни видови даночни приходи, од друга страна општина Шуто Оризари 

бележи и низок процент на неданочни приходи заради нелегализирани градби, како и сива 

економија.  

 

Во однос на основното образование, најголемиот дел од блок дотациите се наменети за 

основни плати и придонеси. Забележлив е и недостатокот на родови показатели во 

различни области од буџетот на општината, што го попречува обезбедувањето еднакви 

можности за жените и мажите. По спроведената анализа, може да се процени дека буџетот 

на Општина Шуто Оризари за програмата образование е родово слеп.  Недостасува 

употреба на родово сензитивни индикатори за промовирање на родовата еднаквост и 

создавање капацитети за соработка меѓу општината и граѓанските организации за 

партиципативно програмирање и буџетирање на локално ниво. 

 

По спроведување на теренското истражување можеме да заклучиме дека поголем дел од 

учениците во основното училиште „Браќата Рамиз и Хамид“ се соочуваат со недостаток на 

основни услови за менструална хигиена. Исто така учениците се соочуваат со прекин на 

вода, струја, греење,а што се однесува до топла вода забележителен е фактот дека нема. 

За хигиенските производи, сапун, тоалетна хартија и средства за дезинфекција, можеме да 

констатираме дека учениците, односно, нивните родители и наставниците коишто работат 

таму сами се грижат за нивно обезбедување. 

 

Осврнувајќи се кон целите на проектот можеме да заклучиме дека родовото одговорно 

буџетирање не значи математичка поделба преку која ќе се поттикне рамноправност, туку 

станува збор за мапирање, планирање, согледување на специфичните потреби , во овој 

случај хигиената, здравјето и менструалната хигиена 

Препораки  
 

Со оглед на добиените податоци од кабинетското истражување и заклучоците од анализата 

треба да се преземат следните активности: 

 

● Да се развие родово чувствителен пристап кон подпрограмата за хигиена во 

основните училишта: оваа препорака сугерира вклучување на менструалната 

хигиена и пристапот до хигиенски производи како основна потреба за ученичките. 

Ова ќе придонесе кон тоа девојчињата да имаат пристап до потребните хигиенски 

производи, и соодветно и достоинствено оддржување на менструалната хигиена. 

● Да се интегрираат потребите на девојчињата во постоечките 

подпрограми:програмите за мултикултурализам/интеркултурализам, меѓуетничка 

интеграција, благосостојба и заштита од насилство, злоупотреба и запоставување 

и хигиена. Со тоа, училиштето може да се погрижи родот да се земе превид при 

решавање на овие важни аспекти на образованието и развојот. 

● Да се развир сеопфатен родово чувствителен пристап: овој пристап треба да биде 

интегриран во сите аспекти на Годишните работни програми на училиштата, со цел 

да ја промовира родовата еднаквост и да ги адресира родовите прашања, како што 

се: дискриминација, насилство и нееднаков пристап до образование и хигиена. 

● Мониторинг и еваулација на Годишните работни програми, со цел да се 

идентификуваат областите што треба да се подобрат и да се осигура дека родово 

чувствутелните програми се спроведуваат ефективно. 

● Потребно е зголемување на општинскиот буџет за образование, а со цел да се 

осигура дека ќе се врши правилна распределба на средства за хигиена и вон-

наставни активности. Ова може да се постигне преку напори за застапување и 

лобирање, партнерства со релевантните засегнати страни и развој на иновативни 

механизми за финансирање. 

● Вклучување на родово чувствителни индикатори во општинскиот буџет: овие 

индикатори треба да бидат дизајнирани за да го следат и оценат влијанието на 

буџетските распределби врз родовата еднаквост и да ги идентификуваат сите 

области, каде што можат да бидат присутни разлики и нееднаквости. 

 

 

 

 

 

 

 

 

 

 

 



12 
 

Користена литература  
 

● Закон за основното образование, Службен весник на Република Северна 

Македонија бр.161/19и229/20достапенна:https://mon.gov.mk/stored/docume 

nt/Zakon%20za%20osno vnoto%20obrazovanie%20-%20nov.pdf 

● https://sutoorizari.gov.mk/квалитетно-образование/ 

● https://sutoorizari.gov.mk/ 

● Годишна програма на ОУ „26 Јули“ за 2022/23 

● Годишна програма на ОУ „Браќа Рамиз и Хамид“ за 2022/23 

● Буџет на општина Шуто Оризари 2022 

● Буџет на општина Шуто Оризари 2023 

● Стратегија за инклузија на ромите 2022-2030 

● Анализа за пречки и проблеми со кои соочуваат учениците од општината Шуто 

Оризари за непречено следење на наставата. Авторки: Мартина Станковиќ и 

Султана Чулева 

● „Излегување од кругот на исклученост на ромите во Западен Балкан“ Светска Банка 

2011 и 2017 https://thedocs.worldbank.org/en/doc/961361552440068008-

0080022019/original/RomaWesternBalkansExecutiveSummaryMacedonian3.12.2019.pd

f  

 

 

 

https://mon.gov.mk/stored/docume
https://sutoorizari.gov.mk/%D0%BA%D0%B2%D0%B0%D0%BB%D0%B8%D1%82%D0%B5%D1%82%D0%BD%D0%BE-%D0%BE%D0%B1%D1%80%D0%B0%D0%B7%D0%BE%D0%B2%D0%B0%D0%BD%D0%B8%D0%B5/
https://sutoorizari.gov.mk/
https://thedocs.worldbank.org/en/doc/961361552440068008-0080022019/original/RomaWesternBalkansExecutiveSummaryMacedonian3.12.2019.pdf
https://thedocs.worldbank.org/en/doc/961361552440068008-0080022019/original/RomaWesternBalkansExecutiveSummaryMacedonian3.12.2019.pdf
https://thedocs.worldbank.org/en/doc/961361552440068008-0080022019/original/RomaWesternBalkansExecutiveSummaryMacedonian3.12.2019.pdf

